
					இப்பக்கம் மெய்ப்பு பார்க்கப்படவில்லை
778 நினைவு அலைகள்
சில நாள்களுக்குப் பிறகு இச் செய்தியைப் பெரியாரே என்னிடம் கூறினார். பெரியாருடைய சமூக நீதி உணர்வு, அடிப்படை நீதிக்கு முரண்பட்டதல்ல என்பதைப் பொது மக்களில் எத்தனை பேர் அறிவர்!
அவர் தனிப்பட்ட முறையில் எவருக்கும் தீங்கும் செய்ததில்லை என்பது உலகறிந்த செய்தியாகும்!
93. என்னைப் பாதுகாப்பதில் காமராசரின் ஆர்வம்
பூண்டி வீரய்யா வாண்டையாருக்குச் சிலை
தஞ்சை நகருக்குப் பத்து கிலோ மீட்டர் தொலைவில் பூண்டி வாண்டையார்’ குடும்பம் என்ற புகழ்பெற்ற குடும்பம் ஒன்று உள்ளது. அக் குடும்பத்தைச் சேர்ந்த திரு. வீரய்யா வாண்டையார் அவ்வூரில் கலை, அறிவியல் கல்லூரி ஒன்றைத் தொடங்கினார்.
டாக்டர் இலட்சுமணசாமி முதலியார் காலத்தில் அக் கல்லூரி தொடங்கப்பட்டது. தொடங்குவதற்கு முன்னும், பின்னும் அவ்வப் போது என்னைக் கலந்து ஆலோசித்து, திரு. வீரய்யா வாண்டையார் முடிவுகளை எடுப்பார். என்பால் அன்பு கொண்டிருந்த அப் பெரியவர் முதுமை காரணமாக முடி வெய்தினார். அவரது முதலாவது நினைவுநாளன்று திருவீரய்யா வாண்டையாரின் முழு உருவச் சிலையொன்றைக் கல்லூரி வளாகத்தில் திறந்துவைக்க ஏற்பாடு செய்தனர். சிலை நல்லவண்ணம் உருவாயிற்று.
கல்லூரி முதல்வரும், செயற்குழு உறுப்பினர்களில் ஒருவரும் சென்னைக்குச் சேர்ந்து வந்தனர். என்னைப் பேட்டி கண்டு, சிலை திறப்பு விழாவுக்குத் தலைமை தாங்கும்படி நேரில் அழைத்தனர்.
தலைமை தாங்க அழைத்தனர்
என் நாள் குறிப்பைப் புரட்டிப் பார்த்தேன். ஆப்பிரிக்க கண்டத்தில் உள்ள கானா நாட்டின் தலைநகரான 'அக்ரா" பெருநகரில் நடக்கவுள்ள 'காமன்வெல்த் பல்கலைக் கழகங்களின் மாநாட்டிற்குச் சென்று திரும்பிய நான்காம் நாள் சிலை திறப்பு நிகழ்ச்சி திட்டமிடப்பட்டிருந்தது.

		 இப்பக்கம் கடைசியாக 9 ஆகத்து 2018, 11:17 மணிக்குத் தொகுக்கப்பட்டது.

